
Dus plaids sin viadi

Igl ei in fatg che temps e veta d'ozildi pulseschan adina pli e pli spert.
Ideas surgeschan e stuleschan tut insurin, temas daventan actuals e cro-
dan en emblidonza meinsvart aunc avon ch’igl onn seigi entuorn.
Per quei motiv ha la radunonza generala dalla Romania dils 31 da decem-
ber 1971 decidiu da midar la fuorma digl ISCHI, siu organ ufficial ch’ei
cumparius tochen oz varga tschunconta gadas en intervals da pli u meins
in onn. Igl ISCHI duei vegnir edius oramai duas gadas ad onn, daventond
aschia in periodic semestril — ina revista. Grazia a quella publicaziun pli
frequenta duei igl ISCHI daventar in forum da discussiun, in palancau da
scomi d'ideas el pli vast senn dil plaid, nua che tut ils problems dalla veta
pon vegnir dilucidai.
Igl ISCHI duei buca mo cumparer pli savens, el duei el medem temps era
daventar pli pluralistics. Per quei intent ha la radunonza generala dalla
Romania instituiu in collegi redacziunal. Quel duei far pusseivel ina colla-
boraziun pli intensiva eifer la Romania e muentar aschia la confruntaziun
d'ideas e patratgs. Tala finamira presumescha denton che las contribu-
ziuns seigien concisas e buca memia voluminusas. Pli biars che scrivan
egl ISCHI SEMESTRIL e megliers ch’el vegn ad esser.
La tematica digl ISCHI duei en principi s'extender sulettamein sigl in-
tschess romontsch/grischun, s'entelli cun accent sin la Surselva. In
sguard da temps en temps sin nos frars linguistics en las Dolomitas ed el
Friul vegn senza dubi a far bein alla Romontschia. Mintga numer dalla re-
vista po ultra da quei purtar ina contribuziun u I'autra cun ina tempra d'in-
teress general ed actual e buca specific romontsch. Igl ISCHI SEMESTRIL
vegn a cuntener tschun parts, las qualas ston denton buca esser risguar-
dadas en scadin numer. Mintga part vegn tgirada dad in redactur respon-
sabel, indicaus el sequent en parentesa: 1. Litteratura e lungatg (Isidor
Winzap); 2. Economia, damondas socialas e politica (Marcus Defuns); 3.
Instrucziun ed educaziun (Richard Cavigelli); 4. Damondas da religiun
(Sur Gion Martin Pelican); 5. Historia locala e grischuna, cronica e tradi-
ziuns popularas (Norbert Berther).

Ils redacturs

